
 САД 

По објавата на кварталните резултати на повеќето блу чип компании, индексите 

практично останаа без промени. Од S&P500 индексот, 35% од компаниите објавија 

резултати, кои пак заедно зафаќаат над 44% од пазарната капитализација. Во четвртокот, 

речиси половина од растот на индексот беше движен само од 4 компании и тоа-  

Microsoft, Apple, Amazon и Meta Platforms. Од друга страна, по сигналите за помал 

економски раст и намалување на производството, цикличните сектори беа послаби од 

останатите сектори. На почетокот на неделата, неколку индикатори за производството беа 

пониски од очекувањата и укажуваа на намалување на производството во април 

годинава. Исто така, резултатите на компанијата UPS (United Parcel Service) покажаа 

намалување на обемот на испораки.  

Во средата, податокот за продажби на трајни потрошни добра покажа раст од 3,2% за 

маротвските нарачки. Меѓутоа, ако се исклучи ефектот на секторите одбрана и авиони, 

тогаш нарачките бележат пад од 0,4%. Во четвртокот, Министерството за трговија во САД 

објави раст на БДП од 1,1%, наспроти очекуваните 2%.  Можноста за нови шокови во 

банкарскиот сектор го зголемија стравот од рецесија надополнет со падот на пазарите по 

објавата на банката First Republic дека имала одлив на депозити од над 100 милијарди 

долари во првиот квартал од 2023 година. Цената на акцијата се намали значително во 

текот на неделата, а во петокот дополнително падна по новостите дека Фондот за 

осигурување на депозитите ќе ги обештети депонентите на банката. Приносите на 

државните обврзници имаа умерен пад заедно со приносите на корпоративните 

обврзници. Меѓутоа, како резултат на позитивните резултати на компаниите, приносите 

на корпоративните обврзници пораснаа кон крајот на неделата. 

 

 

 

 Европа 

Берзите во Европа остварија пад што се должи на загриженоста на инвеститорите дека 

растот на каматите може да ја однесе економијата во рецесија.  Индексот STOXX Europe 

600 се намали за 0,5%. Поголемите индекси исто така имаа благо намалување, со 

исклучок на германскиот индекс кој оствари раст. Индексот DAX порасна за 0,26%, CAC 40 

се намали за 1,13%, а италијанскиот FTSE MIB се намали за 2,41%.  

Приносите на државните обврзници варираа во текот на неделата под влијание на 

случувањата во банкарскиот сектор во САД од една страна, а од друга страна со 

неочекуваното намалување на производните цени во Шпанија. Иако приносот на 10 

годишната германската државна обврзница се намали на почетокот на неделата до крајот 

на неделата сепак оствари раст. Меѓутоа, со објавите во САД за раст на личната 

потрошувачка како и за помалку затегната монетарна политика од очекуваното во 

Јапонија, сето тоа заедно влијаеше приносите на обврзниците повторно да се намалат. Во 

Еврозоната растот на БДП за првиот квартал од годината изнесува 0,1% што е пониско од 

предвидувањата на FactSet од 0,15%. Германската економија стагнира, што е подобро од 

падот во последниот квартал од 2022 година, но послабо од предвидувањата на 

економистите за раст од 0,2%. Годишната инфлација во Германија се намали на 7,6% во 

април од 7,8% во март, а во Франција растот на потрошувачките цени за април порасна на 

6,9% од 6,7% во споредба со март годинава.  

 

 

 Азија 

Во Јапонија индексот Nikkei 225 порасна за 1,02%, а индексот TOPIX порасна за 1,1%. 

Позитивниот сентимент беше поддржан од сигналот на Централната банка на Јапонија за 

водење на ултра експанзивна монетарна политика. Исто така, за време на празниците 

владата ги олесни прекуграничните контроли за влез, кои се однесуваат главно на Кина, 

што имаше позитивно влијание врз целокупниот сентимент. Приносот на јапонската 10 

годишна државна обврзница се намали на 0,41% од 0,46%. Јенот во однос на доларот исто 

така се намали од 134 на 135 јени за долар. Во поглед на очекувањата за инфлацијата, 

Банката на Јапонија ги зголеми прогнозите за базичната инфлација од 1,6% на 1,8% за 

фискалната 2023 година и од 1,8% на 2,0% за 2024 година.  

Во Кина берзанските индекси немаа значајни промени. Индексот Shanghai Stock 

Exchange порасна за 0,67%, додека индексот CSI 300 се намали за 0,09%. Кина даде 

ветување дека ќе продолжи да ги води фискалната и монетарната политика во насока на 

поддршка на економскиот раст, како и кон економска трансформација и раст на 

домашната побарувачка. Економскиот раст забрза во првиот квартал, но кинеската влада 

остана резервирана поради високата невработеност кај младите и опаѓачкиот глобален 

раст.  

 

 


